
Historia bat kontatuko dizuet: HISTORIA 

idazteko ahots-bilketari buruzko historia bat.

Denok badakigu Historia idazteko artxiboetan 

arakatu eta dokumentuak arretaz aztertu 

behar dela, baina, honekin batera, Historia 

bizia ezin dugu inola ere ahaztu, horregatik 

Historian parte hartu dutenen testigantza 

jasotzea ezinbesteko lana da; modu honetan, 

Miguel de Unamunok “intrahistoria” izendatu 

zituen sustraietara hurbildu beharko ginateke, 

hau da, Historia bizi eta egin zutenengana 

gerturatu, beraiek baitira Historiak askotan 

ahaztu dituenak.

Honen harira, Orereta Ikastolan historia hau 

2013-14 ikasturtean hasi zen. Garai hartan, 

Lengua y Literatura ikasgaian, erreportajea 

eta elkarrizketa lantzen ari ginela, ikasleen 

proiekturako gaia aiton-amonei elkarrizketa 

bat egitea interesgarria izan zitekeela iruditu 

zitzaigun irakasleoi. Nire kasuan, agian, 

interes berezia banuen, ama nuelako gerrako 

kontakizunak etxekoei behin eta berriro 

jakinarazi nahian. Horrela, guretzako liburuetan 

ikasitako guztia, amarentzako bere bizipenak 

ziren, eta hauek entzuteak Historia ulertzeko 

ikuspegia aldatzen zuela ulertu genuen, edo 

aldatzen ez bazuen ere, beste begirada batez 

begiratzen erakutsi zigun, behintzat.

Helburu hau buruan genuela, “Aiton-amonari 

haurtzaroari buruzko elkarrizketa bat egin behar 

diezue”, izan zen irakasleon proposamena, 

“eta, galderen artean, ez ahaztu Gerra Zibila 

zein Gerraostea aipatu behar dela.” Garai hura 

liburuetatik at, hau da, etxe barnean ezagutzen 

hasi ziren ikasleak, sorpresaz aurrean zituzten 

aiton-amonengan haurrak aurkitu zituzten, 

hitzetan berpiztuak: bilobei txikitako kantak 

abestu zizkieten; aita-ama edo beste senide 

batzuk gogoratzean hunkituak ikusi zituzten; 

egindako bihurrikeriekin barrez hasten 

ziren; eta zenbaitetan ere oroitza latzekin 

negarrez,  gogoratutakoa kontatzea gogorra 

ere izan liteke… Lanak entregatzeko orduan, 

elkarrizketak paperean ekartzeaz gain, ikasleek 

aiton-amonekin topaketa hori elkarri azaldu 

zioten, eta guztientzako oso esperientzia 

aberasgarria izan zela baloratu zuten oro har.

Irantzu Oiarbidek Carmen Lizasori egindako elkarrizketaren zati bat, 2014-15 ikasturtea.

Hurrengo ikasturteetan, proiektu berari heldu 

genion eta emaitza antzekoa izan zen: topaketa 

haiei esker, ikasleak Historiara aiton-amonen 

bizipenaren eskutik hurbildu ziren. 

Ikastolako ikas-metodologia aldaketaren ondo-

rioz, elkarrizketa den testu mota 4. mailako 

Lenguako unitateetatik kanpo gelditu zen, beraz 

proiektua egiteari utzi genion, baina aldi berean 

Gizarteko (Social Sciences) lan bihurtu zen, “Tell 

me” proiektuan planteamendu berberarekin 

azaltzen zela konturatu ginen, “Tell me”, hots, 

“Konta iezadazu”. Testuinguru historikoa, poli-

tikoa eta gizartekoa aztertzeaz gain, ikasleek 

garai hartako berriak edo zerikusirik duten 

egungoak bilatzen dituzte, eta, jakina, aiton-

amonari elkarrizketa ere txertatu behar dute, 

1936ko gerra nola bizi izan zuten edo nola jaso 

zuten jakiteko. 

Material hori ezagutarazteko formatu ugari 

aukeratzen eta erabiltzen dituzte ikasleek: web 

orriak, PowerPointeko aurkezpenak, bideo 

grabaketak, soinu grabaketak, erreportajeak, 

narrazioak… Bakoitzak nahi duen modura. 

Hizkuntzari dagokionez, hemen ere aukera 

ezberdinak aurki ditzakegu, zenbait kasutan 

elkarrizketaren jatorrizko hizkuntza ikusi dugu, 

euskaraz zein gaztelaniaz gehienbat, baina 

ikasle batzuek  lana ingelesera itzultzen dute, 

hau baita Gizarte Zientzian erabilitako hizkuntz 

instrumentala.

Klase orduetan ahozko aurkezpena egiten 

dute, gelakideei proiektuaren emaitzak eza-

gutarazteko; jarraian galderentzako, haus-

narketentzako edota iritziak emateko tartea 

zabaltzen da.

Ikasleak gelan lanen aurkezpenean (Orereta Ikastola)

Ikasleak  proiektua partekatzen gelan. (Orereta Ikastola)

Eki Vicentek aurkeztutako bideoaren irudia,  
elkarrizketatua bere amona da, María 

Ángeles Beltrán. (Orereta Ikastola)

Beste ikasle batzuek, PowerPoint programa 

erabiliz, proiektua zabaldu dute. Kasu honetan 

Ekain Ortegaren lana dugu, hurrengo  irudietan 

bere amona, Miren Etxeberriari buruzko datuak 

ingelesez ematen dizkigu, baina  berarekin 

izandako elkarrizketa jatorrizko hizkuntzan 

gorde du. Adibide moduan hiru diapositiba:

Xabier Hernandez ikasleak bere lanean Isabel 

Alfonsoren ekarpena jaso du, ingelesera itzulia 

kasu honetan.

Web orria sortzea da ikasle batzuen hautaketa lanaren aurkezpenerako, ondoko 
irudian ikus daitekeenez, sortzailea Ander Aizpurua da.

Ekain Ortega: diapositiba 1

Xabier Hernandez: diapositiba 1

Ekain Ortega: diapositiba 3

Ekain Ortega: diapositiba 2

Beste ikasle batzuek, teknologia albora utzita, euskarrirako papera hautatzen dute, beraien artean  

Uxue Arruabarrena dugu, eta lanaren orrietan aiton-amonei egindako elkarrizketa eta argazkiak 

txertatu ditu. Elkarrizketatuak Isabel Barrios eta Jose Gorostidi dira.

GARAI HONETAKO ANEKDOTA BITXIRIK DUZU?

AMONA ISABEL: Nire izeba, EAJ-ko Irujoren lan taldean zegoen, ondorioz 

eskapo egin behar izan zuen Frantziara. Han erreferentzia puntu bat izan 

zen Euskal iheslariei laguntzeko. Ondoren, Bigarren Munduko Gerran, 

Erresistentziarentzat egin zuen lan. Gainera, gerrako espia bat izan zen.  Gerra 

ostean kondekorazioak jaso zituen. 1981ean nik nere ama lagundu nuen bera 

(nire amaren ahizpa) bisitatzera Parisera, biok bakarrik gaztelania genekigun. 

Izan ere, gerran zehar ez zuten elkar ikusi ezta hitz egin, baina nere amak, 

hil aurretik, bere ahizparekin hitz egin nahi zuen, elkarrekin egon... Parisera, 

bere etxera iritsi ginean, atea jo genuen. Berak atea ireki zigun eta nor ginen 

ikusterakoan hitzik esan gabe atea itxi zigun. Nire izeba, Antonia Echarte Ollo, 

urte horretan il zen. Gaur egun konturatu gara emakume garrantzitsu bat izan 

zela. Errepublika Frantsesak “reconocimiento” bat eman zion. Gainera, “Tierra 

de estrellas”* liburuko atal bat ere bada. Gaur egun beregandik dauzkagun 

gauza bakarrak, bere oroitzapena liburuko atala eta bera exilioan zegoeneko 

karta batzuk dira.

*Liburu bat gerran garrantzitsuak izan ziren emakume 

ahaztuen historiak kontatzen duena.

Antonia Echarte Ollo

Nire amaren anaia batzuk Nazionalen alde borrokatzera behartu zituzten. 

Eta beste batzuk ez, beraz beraien ideiak babesteko gerrara joan ziren. 

Ondorioz, gerran anaiak elkarren aurka borrokatzen zuten, elkar akatzera 

behartuak ziren

AITONA JOSÉ: Altzako “Justuenea” baserrian bizi ziren nire aita eta bere 

anaiak. Gerra garaian nire aita Ametzagainara igotzen ziren. Preso hartu zuten 

eta Ondarretako kartzelean sartu zuten. Luzuriaga enpresaria abalista moduan 

aurkeztu zuen bere burua aske geratzeko. Gure etxeko senide guztiak bertan 

egiten zuten lan. Ni 44an jaio nintzen, nere etxean beti euskera hitz egitera 

bultzatu gaituzte, fraileak eskolan zigortzen baziguten ere.

 AMONA: Isabel Barrios                                             AITONA: Jose Gorostidi

Badaude formatu batzuk jaso ezin ditugunak 

artikulu honetan, transkripzioaren bidez 

ez baldin bada, behintzat: bideo zein audio 

grabaketaz hitz egiten ari gara, hain zuzen ere.

Gertuko testigantzak biltzeaz gain, ikasleek 

dokumentazio ezberdinak ekarri dituzte klasera 

beren lanak azaltzeko: argazkiak, liburuak, 

eskutitzak, sententziak, errazionamendu-karti-

llak… Eta hau guztia jakin-minez eta arretaz 

aztertu dute.

Historiaren transmisioak, lehen pertsonan 

kontatua batez ere, Historia gertutik eza-

gutzera garamatza, horregatik, ikasleek ger-

tuko testigantzak ezagutzea oso jarduera 

aberasgarria dela pentsatzen dugu. Bestalde, 

testigantzak eta hausnarketa eskola eremura 

ez mugatzea izango litzateke helbururik inte-

resgarriena, ekarpen horiek herriaren memoria 

gordetzen baitute. Hala ere, hau ez da hain 

erraza kasu askotan, airean gerraren aztarnak 

dabiltzan bitartean, oroitzez hitz egitea zaila 

izan liteke, ulergarria da. Dena den, familiaren 

historiak herriaren historiak dira, norberarenak 

eta guztionak direla ez genuke ahaztu beharko, 

eta lekukoen hitzei esker ere, iraganera irits 

gaitezkeela,  baita gure oraina ulertzera ere. 

Bukatzeko, amaren eskaera ekarri nahi dut 

hona, 86 urteko gerrako haur baten hitzak dira, 

eta honelaxe zioen:  Konta ezazu, idatz iezaiezu, 

jakin dezaten…

Jakin dezaten.

